
İstixarə və ona dair tövsiyələr
Istixarə sözünün luğəti mənası tərəddüd edilən məsələ haqqında başqa bir kəsdən məsləhət və məıvərət almaqdır. İstixarə iki qismdir:1- Möminlərdən məsləhət almaq. 2-Allahdan məsləhət almaq. Çünki möminlərlə məşvərət və məsləhət etmək caizdir olduğu üçün istixarənin bir növü də məhz bundan ibarətdir. Möminlərdən istixarə etmək haqda bir qədər sonra danışacağıq. Amma bu bəhsimizi möminlərin istilahında məşhur olmuş və məsum imamlarımızın da təkid etdikləri Qurani kərimlə istixarəyə həsr etmək istəyirik. İstixarə dedikdə bu məqalədə əsl məqsədimiz Allah-təala ilə məsləhət və məşvərət etmək nəzərdə tutulur. Ağlın hökmünə əsasən Allah ilə məşvərət edib ondan məsləhət istəmək hər şeydən əfzəldir. Əlbətdə burada sağlam düşünə bilən ağıldan söhbət gedir. Çünki aləmlərin Rəbbi Adəm övladının bütün dünya və axirət məsləhətlərini hər kəsdən daha yaxşı bilir. Nəhayətsiz kərəm və mərhəmət sahibi olan Allah heç vaxt bəndələrinin xeyri olan işləri onlara bəyan etməkdə paxıllıq etməz. Məxsusən bəndə özünün bütün işlərini Allahın öhdəsinə qoyub ondan kömək və məsləhət istədiyi zaman. Deməli bəndə bütün işlərində Allahdan məsləhət və xeyr dua istəməlidir. Kərəm və lütf sahibi olan Allah da heç vaxt ondan lütfünü əsirgəməyib onun xeyri olan işlərdə onu agah edəcək. Allah-təalanın həqiqi bəndəsi olub ona kamil surətdə müti olamağın nişanəsi bütün istəkləri onun ixtiyarında qoymaqdır. Qurani kərim də bunu sübuta yetirir:-“Ey insanlar! Bilin ki, Allah istəməsə, siz bunu istəyə bilməzsiniz. Ancaq Allah istəsə, istəyə bilərsiniz. Həqiqətən, Allah hər şeyi biləndir, hikmət sahibidir”(İnsan. ayə 30) Əgər bəndə öz işlərini Allahın öhdəsinə qoyub ondan kömək və məsləhət istəsə yəqin bilməlidir ki, Allah heç vaxt onu öz başına qoymaz. Rəhmət qapısını sevimli bəndəsinin üzünə açıb özünün qeybi xəbərlərini ona ilham edəcək.“.....Hər kəs Allaha təvəkkül etsə, Allah ona kifayət edər. Allah Öz əmrini yerinə yetirəndir. Allah hər şey üçün bir ölçü təyin etmişdir”(Təlaq. ayə 3)  Müddəamızı sübuta yetirən əsas dəlilimiz Allahın nəhayətsiz kərəm sahibi olmasıdır. Çünki kərəm sahibi lütfünü heç vaxt heç kəsdən əsirgəməz. Yalnız paxıl adamlar başqasına xeyirli məsləhətlər verməkdən imtina edər. 
Təzəkkür:-Bütün bu bəyanatların mənası heç də bu deyil ki, bəndə hər şeydən əlini çəkib evin bir küncündə ibadəti ilə məşğul olmalıdır və Allah da onu hər şeydən qane edib bütün ehtiyaclarını təmin edəcək. Əsla belə deyil. Əgər bəndə çalışmaqdan əl saxlayıb gecə gündüz əllərini Allah-təalanın dərgahına qaldırıb dua etsə belə dualarının heç bir faydası olmayacaq. Çünki belə insanların duaları Allah-təala dərgahında qəbul olunmaz. Yalnız ruzi qazanmaq üçün səy olunandan sonra İlahi rəhmət və nəzər olanda çəkilən zəhmətin bərəkəti olacaq. Hətta rəvayətdə varid olub ki, Rəsulullah (s) müharibələrin birindən Mədinəyə qayıtdığı zaman çöldə bir əkinçi ilə rastlaşdı. Həzrət onunla salamlaşdı və həmişəki kimi onunla nəvazişlə söhbət edəndən sonra onun qabar vurmuş əllərini öpüb, səhabələrin gözləri önündə qaldırdı və dedi:-“And olsun Məni haqq Peyğəmbəri kimi sizə göndərən Allaha! Bu əllər heç vaxt cəhənnəm odunda yanmaz!”  Deməli Allah yanında əziz olub Onun hədsiz rəhmətinə şamil olmağın yollarından biri ruzu qazanmaq üçün zəhmət çəkməkdir. Heç bir dində islam dinində olduğu qədər dünya malını qazanmaq üçün təşviqə təsadüf olunmur. Amma çox təəssüflər olsun ki, indiyə qədər müsəlmanları passiv həyata dəvət etməklə onları dünya malıni qazanmaqdan dayandırıb əksinə zahid həyat tərzi keçimək aşılanıbdır. Burada sözümüzü qüvvətləndirmək üçün Həzrət Əli (ə)-n bu kəlamını sitat gətirmək kifayət edər:-“Dünya işlərində elə çalış ki, elə bil bu dünyada əbədi qalacaqsan. Axirətin üçün elə çalış ki, sanki sabahkı gündə ölüb bu dünyadan gedəcəksən” Görün hədis insanları dünya malını qazanmaq üçün necə təhrik edir. Gərək insan dünyada aktiv şəkildə çalışmaqlığına davam etsin. Mömin bir insan ailəsinin rifah halını yaxşılaşdırmaq üçün var qüvvəsini səfərbər etməlidir ki, onun övladları da firavan həyatın ləzzətini dadsınlar. Amma qzandığı haramdan olmamalı və başqasının haqqına təcavüz etməklə ailəsini təmin etməməlidir. Bunu yəqin bilməlidir ki, haramdan qazandığı çörəyi övladına yedirtməklə onları bu dünyada özünə əsil düşmən və Qiyamətin günündə isə şəhid kimi yetişdirmiş olur. Allah da haram tikədə bərəkət qoymadığı üçün həmin tikə ilə bəslənmiş övladda heç bir qeyrət mövcud ola bilməz. Əziz oxucu bu sətrləri oxuyandan sonra gözünü dolandırıb bir ətrafına bax. Onda görərsən ki, vətənimizin çətin günlərində millətimizin namusunu müdafiə etmək əvəzinə kimlər döyüş meydanlarında qeyrət əvəzinə əsil xəyanət nümayiş etdirdilər. Haram tikələrin təsiri özünü tez bir zamanda göstərdi. Bəli mömin dünya malını qazanmaq üçün çalışmalıdır, amma halal mal qazanmalıdır. Çünki ən ali məqamlara yetişmək üçün pul lazımdır və əgər bu pul olmasa insan hələ Allah yolunda işlər görməyi demirik hətta ailəsinin ehtiyacını ödəyə bilmədiyi üçün nəticədə ətrafındakılara bədbin olmağa başlayacaq. Necə ki, hal hazırda qərbdə belə bir fikir formalaşıb:- “şərqdə yaşayanların (yəni müsəlmanlar) avropalılara  qarşı etirazları onların əksəriyyətinin kasıblıq həddində yaşamalarından irəli gəlir. Müsəlmanlar Avropadakı rifah halında xoş güzəran keçirənlərə həsəd apardıqları üçün daim onların qəlblərində bizə qarşı nifrət alovu şölələnir. Onların qəlblərindəki bu nifrət alovunu söndürmək üçün yaxşı olar ki, qərb ölkələri ac müsəlmanların aralarında bəzən xeyriyyə tədbirləri keçirsinlər” Bu sitat 2006-cı ilin təqribən sentyabır ayında Rusiyanın ORT televiziya kanalında “Vremena” proqramında verlişin aparıcısı Vladimir Poznerin (unutmaq olmaz ki, bu adam yəhudidir və müsəlmanlara qarşı özünə məxsus baxışı var) yazıçı Tatyana Tolstoyla apardığı söhbətin ortaq məxrəcidir. Əziz oxucular müsəlmanların arasında məqsədyönlü şəkildə aparılmış təbliğatlar onlar üçün öz səmərəsini vermişdir. Hətta bəzən həc mövsümündə görürsən ki, yenə də elələri tapılır ki, camaatı inandırmağa çalışır ki, həc ziyarətinə gedəndə nə qədər məşəqqət çəksən o qədər çox savabı var. Bəziləri də bu  yanlış təbliğatı haq söz kimi qəbul edib min bir əziyyətə qatlaşıb avtobusda getməyi üstün tuturlar. Amma heç də belə deyil. Çünki Allah-təala bütün gözəllikləri müsəlmanlar və möminlər üçün yaradıb. Müsəlman da gərək onlardan yaxşıca istifadə etsin. Məsələn həccə gedəndə ali surətdə və ağa kimi getsin. Çünki müsəlmana gədalıq yaraşmır. Məxsusən həccə gedəndə əgər Məkkədə hiltonda yaşamağa imkanı varsa onun adi mehmanxanalarda yaşaması Qadir Allahın ona verdiyi nemətlərə qarşı naşükür olduğunu göstərir və Rəsulun ən azı sünnətinə hörmətsizlikdir. Deməli müsəlman rahat yaşamaq və gözəl ibadət etmək üçün yaxşı da pul qazanmalıdır. Necə ki, Rəsulullah (s) buyurub:-“Hər kimin dünyası olmasa heç onun axirəti də olmaz” Yəni axirət evində xoşbəxt olmaq bu dünyadan asılıdır. Bu hədis möminləri çalışıb pul qazanmağa təhrik edir. Əgər bəndə bu dünyada ətalətlə yaşamağı üstün tutubsa deməli ömrünü zay edib. Nəticədə başqalarına yük olub. Məqalədə söhbətimiz istixarə haqqında olmasına baxmayaraq bir qədər mövzudan kənara çıxdıq, lakin bu məsələnin bilavasitə müsəlmanların  ümumi fəaliyyətləri ilə əlaqəsi olduğu üçün bəzi izahatlar verməyi  lazım bildik.
Əlbəttə bizim söhbətimizin mövzusu halal qazancdan və nəticədə Allahın halal etdiyi rizqdən ibarətdir. Çünki bəzi avam izahatlar nəticəsində Allaha zəif iman gətirmiş insanlar elə güman edirlər ki, zəhmət çəkib ələ gətirdiyin hər bir qazanc onun üçün halal ruzidir sayılır. Xeyir heç də o cür deyildir. Əvvəla qazanclar iki yolla ələ gəlir. 

a) Qazanc haram yollarlla ələ gəlsin, məsələn:-rüşvət almaq (məxsusən dövlət məmurların gəda kimi camaatdan hörmət etmək adı altında sitəmlə aldıqları) , sələm verib və ya almaq tərəzidə aldatmaq, oğurluq, fahişəlik (istər kişi və istərsə qadın fahişəliyi) və s....  Bu yolla ələ gələn qazanclar bir mənalı olaraq haramdır. İnsan onun hər qəpiyinə görə zamındir və yəqin bilməlidir ki, Qiyamətin günündə Allah-təala onu cəhənnəm odunda giriftar edəcək. Elə bir gündə ki, arzu edəcək kaş bu dünyaya gəlməyəydi.

b) Allahın mübah yəni icazə verdiyi qazanc yolu. Amma bu heç də o demək deyil ki, insanın bu yolla əldə etdiyi bütün qazancları onun üçün halal ruzi sayılır. Xeyir bəzən də bu qazanclarından istifadə etməyə onun ixtiyarı yoxdur. 
Məsələn insan qazandığı var dövlətini xəstə halında vəsiyyət edib kiməsə bağışlaya bilməz. Əgər buna baxmayaraq bağışlasa vəsiyyətinə etina olunmaz. Baxmayaraq ki, var dövlətini özü zəhmət çəkib qazanıb. Amma bu vəziyyətdə yalnız malının 1/3-i kiməsə verlməsi haqda vəsiyyət etməyə haqqı var. Qalan 2/3 hissəsi vərəısələrə məxsusdur. 

Həmçinin insan halal yolla qzandığı malının xümsunu verməmiş ondan istifadə edə bilməz. Baxmayaraq ki, müqəddəs şəriətin icazə verdiyi yolla min bir əziyyətə qatlaşıb həmin qazancı ələ gətirib. Amma bununla belə həmin qazancdan istifadə etməyə ixtiyarı yoxdur. Hətta həmin qazancdan aldığı paltarla namaz qılsa namazı batil olacaq. Xümsu verilməmiş qazancdan bir çörək alsa belə haramdır. 
Diqqət:-Unutmaq olmaz ki, həmişə də qazancın xümsu vacib olmur və hər bir şəxsin xüms məsələsi ayrı-ayrılıqda araşdırılmalıdır ki, bununla da həmin fərdə xümsun vacib olub olmaması aydınlaşsın. Bəzi “möminlər” xüms kəliməsini eşitməkdən dəhşətə gəlir. Bəzi “möminlər” isə o vaxta qədər “möminlik” göstərirlər ki, din onların malına töxunmayıb. Elə ki, din onların malları ilə toqquşdu və onlardan İlahi haqqı tələb olundu onda həmin şəxslərin  daxilən dindar və ya kafir olduğu məlum olur. Bu yerdə zahirdə özlərini dindar göstərənlər və dinin daşını sinələrinə vuranlar cürbəcür bəhanələr gətirməyə çalışırlar. Belələri hətta dini ittiham etməkdən belə çəkinib həya etmirlər.       

Nə vaxt istixarə etmək lazımdır

Hər bir müsəlman söz yox bütün işlərində Allah-təalaya təvəkkül edib sonra işə başlayır. Amma görəsən təkcə təvəkkül etmək kifayətdirmi? Bəlkə bundan daha mühüm bir məsələni biz nəzərdən qaçırırıq. Elə bu cəhətdən rəvayətləri axtarmağa başladıq və tapdığımız bəzi nəticələri sizinlə bölüşməyi qərara aldıq.
Seyyid Bərqi İmam Sadiq (ə)-dan mötəbər sənədlə nəql edib:-“Hər kəs istixarə etmədən bir işə başlasa və nəticədə bəlaya mübtəla olsa, Allah həmin bəlaya görə ona heç bir əcr verməyəcək” Allah-təala bəndələrinə bütün bəlalara görə əcr verir. Hətta əgər özünün ticarət işində ziyan çəksə həmin ziyana görə də Allah ona savab verəcək. Hədisdən məlum olduğu kimi savabın şərti bəndənin işə başlayanda Allahdan istixarə istəməsindən asılıdır.
Seyyid ibn Tavus mötəbər sənədlə İmam Sadiq (ə)-dan nəql edib:-“Hər hansı bir işə başlayanda əgər Allah-təaladan xeyir tələb etsəm bəla və ya rahatlıqla üzləşməkdən heç bir qorxum yoxdur.  Atam (yəni İmam Bağır (ə)) mənə Quranı təlim etdiyi kimi istixarə etməyi də öyrətdi”  Hədisdən görünür ki, hətta məsum imamlar belə işlərini istixarə ilə əncam veriblər. İmamların (ə) işləri bizə örnəkdir. 
İmam Bağır (ə):-“Biz Quranı öyrəndiyimiz kimi istixarə etməyi də öyrənirdik”
Imam Sadiq (ə):-“Hər kəs aləmlərin Rəbbindən istixarə edib (yəni Allahdan məsləhət və məşvərət istəyib) Allah da onu xeyri və məsləhəti olan işlərə çatdırıb. Baxmayaraq həmin bəndə Allahdan onu istəməyib”(Biharul-ənvar. 91/223)
İmam (ə)-n buyurduğuna əsasən bəndəsinə valideyndən də mehriban olan Qadir Allah heç vaxt ondan məsləhət və məşvərət istəyəni məyus etməz. İnsan hansı işin ona xeyr və ziyan olduğunu dərk edə bilmədiyi kimi bəzən Allahdan çox təkidlə tələb etdiyi hacətin əksi ilə üzləşəndə elə güman edir ki, Allah-təala ona qarşı ədalətlə rəftar etmir. Amma bəndə bunu yəqin bilməlidir ki, Allahın hər bir işi hikmət əsasındadır. Baxmayaraq ki, bizim istəyimizlə uyğun olmaya. Bəzən bəndə can atdığı işin həqiqətdə onun zərərinə olduğunu bilmədiyindən onu ələ gətirmək üçün axıra qədər ona tərəf  səy edir. Amma Allah-təala onu həmin hacətinə yetişməkdən yayındırır.  
İmam Zeynulabidin (ə)-dan nəql olunub:-“Hər işdə səbr edib Allahdan razı olmaq Allaha layiqli və müti bəndə olmağın nışanəsidir. Hər kəs bəlanın müqabilində səbr edib Allahın onun üçün höküm edib təyin etdiyi işlərə razı olsa, istər həmin işlər onun istəyi ilə uyğun olsun ya olmasın, bunu bilməlidir ki, Allah yalnız xeyri olan işləri ona rəva görəcək.”
Mərhum Koleyni Imam Sadiq (ə)-dan nəql edib:- “Qurani kərimlə fal açmayın”. (Usulul-kafi. 2/629, hədis 7) Alimlərimiz bu hədisdən məqsədin Quranla fal açıb gələcəkdən xəbər verənlərin işlərinin müqəddəs şəriətdə haram olması haqqında xəbər verdiyini isbat ediblər. Çünki bəzi cahil insanlar bu cür işbazların fitnələrinə uyub Qurani kərimin gələcəkdən xəbər verməsini güman edirlər. Nəticədə həmin işbazlar Qurani kərimdən qazanc mənbəyi kimi istifadə edirlər. Bəlkə də Qurani kərimlə fal açmağın haram olmasının səbəblərindən biri də bəzi insanların müəyyən əlamətləri yaxşılığın və bəzilərinin pis bir işdən xəbər verməsinə işarə kimi qəbul etdiklərindən onlar Quran ayələrinə də o nəzərlə yanaşacaqlar. Yəni əgər Quranla fal açmağa icazə verilmiş olsa yavaş-yavaş camaat arasında ona etiqad zəifləyəcək. Nəticədə Quran insanların həyat konsepsiyasını təyin edən kitab kimi yox falçıların və murtazların əlaltı vasitələrinə çevriləcək. Amma Quranla istixarə etməklə fal açmaq məsələləri tamamilə fərlidirlər. Çünki Quran vasitəsilə istixarə Allahdan məsləhət və məşvərət etmək deməkdir. Amma fal açmaq isə gələcəkdə baş verəcək işlər haqda xəbər vermək sayıldığından haramdır. Çünki gələcək xəbərləri qeyb aləminə aid olduğundan kiminsə ondan xəbərdar olduğunu iddia etməyə haqqı yoxdur. Hər kəs bu iddianı etsə yəqinən kafirdir. Məsum imamların və peyğəmbərlərin buyurduqlarından hasil olmuş əqidəmizə görə Allah-təala qeyb elmini istədiyi bəndələrinə verə bilər. Həmin bəndələr təqvalarına görə Allah dərgahında məqam və mənzilət sahibi olan peyğəmbərlər, məsum imamlar və bəzən də övliyalar ola bilər. Qurani kərimdə buna dair çoxlu misallar vardır. Heç peyğəmbərləri misal gətirmədən adi adamlardan həzrət Musanın anası, həzrət İsanın anası və ya həzrət Süleyman Peyğəmbərin vəziri Asif ibn Bərxiya bunalara misaldır. Bəhsimiz uzanmasın deyə məqalədə onları bir-bir zikr etməkdən yan keçməyi qərara aldıq. 
müqəddəs Qurani kərimlə istixarə etməyin yolları
Əvvəl:-Bəndə Allahdan xeyir tələb edəndən sonra Qurani kərimi açısın. Qurani kərimi açandan sonra sağ tərəfdəki səhifənin birinci ayəsini oxusun. Əgər ayə İlahi rəhmətdən xəbər verirsə  və ya xeyir işlərə dəvət edirsə istixarə yaxşıdır və yəqinən bilməlidir ki, Allah onun məsləhət istəyini cavabsız qoymayıb. Əgər ayə İlahi qəzəbdən xəbər verir ya şər işlərdən çəkindirir ya cəzalandırmağa təşviq edir istxarə pis nəticəlidir. Yəni Allahdan məsləhət istədiyi işdə heç bir xeyir yoxdur və həmin işi əncam verməkdən imtina etmək lazımdır. 

Mərhum Şeyx Tusi “Təhzib”-də, “əl-Ğayat”  kitabının müəllifi və seyyid ibn Tavus mötəbər sənədlərlə nəql ediblər:-Yəsə` ibn Əbdullah Qummi İmam Sadiq (ə)-a ərz etdi ki, Mən bir işi əncam verməyi əzm edirəm və ona görə Allahdan xeyir tələb edirəm, amma yenə də bir yerə qərarımı qoya bilmirəm. 
 İmam Sadiq ona buyurdu:- Görmək istədiyin iş haqqında namaza başlayanda qərar qəbul et ki, namaz vaxtı şeytanın bəndəyə yaxın düşə bilmədiyi məqamdır. Onda bax gör qəlbin sənə nə deyir və onu da əncam ver. Əgər bir qərar qəbul edə bilmədin onda Quranı aç və birinci gördüyün ayənin mənasına diqqət et və ona əməl et inşaallah. (Təhzibul-əhkam 3/310 hədis 6, Biharul-ənvar 91/243)
Ibni Idris “Sərair” kitabında İmam Zeynulabidin (ə)-n səhabələrindən birindən nəql edib:-Mən İmam Zeynulabidin (ə)-n xidmətində idim. O həzrətin adəti bu idi ki, sübh namazından sonra gün çıxana qədər heç kimlə danışmırdı ancaq duaya məşğul olurdu. Bir gün sübh namazından sonra duaya məşğul olduğu vaxt o Həzrətə oğlunun dünyaya gəldiyi haqda müjdə xəbəri verdilər. İmam orada olanlardan soruşdu ki, uşağın adını nə qoyum? Hərə bir ad dedi. İmam Quran istədi. Quranı əlinə alandan sonra açdı həmin səhifənin birinci ayəsi bu oldu. “Üzürsüz olaraq evlərində oturub cihada getməyənlərlə Allah yolunda malları və canları ilə cihad edənlər bərabər deyillər. Allah malları və canları ilə cihad edənlərin məqamını evlərində cihada getməyib oturanlardan yuxarı qaldırıb. Allah onların hər ikisinə gördükləri əməllərin müqabilində əcr vəd edib. Amma Allah mücahidləri evlərində oturub cihada getməyənlərdən çox yüksək əcrlə fəzilətləndirib”(Maidə. ayə 95) İmam Quranı bağlayandan sonra yenə də açdı. Bu dəfə səhifənin əvvəlinici ayəsi  belə idi:-“Allah möminlərdən onların canlarını və mallarını əbədi cənnətin müqabilində almışdır. Onlar Allah yolunda cihad edər öldürər və öldürülərlər. Bu Allahın Tövratda, İncildə və Quranda verdiyi haqq vədəsidir. Allahdan başqa əhdinə daha yaxşı vəfa edən kimdir? Allah ilə etdiyiniz sövdaya görə sizə verilən müjdə xəbəridən sevinin. Bu həmin böyük uğurdur!”(Tövbə. ayə 111) İmam buyurdu:-And olsun Allaha bu uşağın adı Zeyddir.
Alimlərin buyurduqlarına əsasən İmam Zeynulabidin (ə) İlahi vəhy vasitəsilə bilirdi ki, onun Zeyd adlı bir oğlu muxaliflərlə mübarizədə şəhid olacaq. İki dəfə istixarədə zahir olan həmin ayələr Zeydin şəhadətinə işarə idi. Bununla da məclisdə olanlar körpənin həmin vədə verilmiş Zeydin olduğunu başa düşdülər və onu o cür də adlandırdılar. Bu hədis istixarənin caiz olduğuna dəlalət edir. 
Seyyid “Fəthul-əbvab” kitabında xətib Mustəğfirinin “Dəvat” kitabından nəql edib və hədisi Rəsulullah (s)-dən nəql edib:- Hər zaman Qurani kərimlə istixarə etmək istədin üç dəfə İxlas surəsini sonra isə üç dəfə Muhəmməd və ali Muhəmmədə salavat göndər. Daha sonra de:-“Əllahummə təfə`əltu bi kitabikə və təvəkkəltu ələykə fə ərini min kitabikə ma huvəl-məktumu  min sirrikəl-məknunu fi ğəybikə” (İlahi Sənin kitabına istixarə edirəm və Sənə təvəkkul edirəm. Sənin kitabında sir olaraq gizli və qeyb elmində məxfi olan həqiqətdən məni agah et) Sonra Qurani kərimi açıb sağ tərəfdəki səhifədə birinci ayənin göstərişinə əməl et. (Biharul-ənvar 91/241, fəthul-əbvab kitabından nəql edib) 
Qurani kərimlə istxarənin ikinci yolu:-Mərhum Əllamə Məclisi mötəbər sənədlər vastəsilə Mufəzzəl ibn Ömərdən nəql edib:-“Bir dəstə səhabələrlə İmam Sadiqin hüzurunda idik. Bir nəfər İmama (ə) dedi ki, biz bir işi qəsd edəndə Qurani kərimi götürüb hacətimizi yad edəndən sonra Quranı açıb sağ tərəfdəki səhifənin birinci ayəsinə baxırıq. Həmin ayənin mənasından hacətimizin yaxşı və ya pis olmağını ayırd edirik”
İma Sadiq (ə) buyurdu:-Bilirsinizmi necə istixarə etmək lazımdır?

Səhabə:-And olsun Allaha bilmirəm, sizə qurban olum necə istixarə edək?

İmam Sadiq (ə):-Hər zaman birinizin hacəti olsa Cəfəre Təyyar namazını qılıb Qurani kərimi götürüb Ali Muhəmmədin fərəcini (yəni İmam Zamanın (ə) zühuru yaxın zamanda olacaq) niyyət etsin və desin “Əllahummə in kanə fi qəzaikə və qədərikə ən tufərricə ən vəliyyikə və huccətikə fi xəlqikə fi amina haza ov fi şəhrina haza fə əxric ləna ayətən min kitabikə nəstədillə biha əla zalik”. İlahi əgər Sənin təqdirində İmam Zamanın və xəlqin höccətinin fərəci bu il və ya bu ayda təyin olunubsa onda kitabından bizə bir ayə zahir et ki, onun vasitəsilə bizə sübut olsun” Sonra Qurani kərimi açıb 7 vərəq çevirəndən sonra sağ tərəfdəki səhifənin on birinci sətrində o haqda xəbər zahir olacaq. Sonra Quranı bağlayıb ikinci dəfə də o cür Quranı açsın və öz hacəti üçün cavab tapacaq. Təzəkkür:- İstixarə edib işə başlayandan sonra hər bir nəticə baş versə gərək ona razı olasan. Bil ki, sənin xeyrin onda olduğu üçün o da baş verdi. Hərçənd sənin istəyinlə üst-üstə düşməyib. 
Şeyx Tusi mötəbər sənədlə Əmirul-möminin Əli (ə)-dan nəql edib:-“Rəsulullah (s) Məni Yəmənə göndərdi və Mənə vəsiyyət etdi:-YA Əli Allahdan istixarə etmiş bəndə heç vaxt işlərində sərgərdan qalmaz. Allahın bəndələri ilə məşvərət edən də heç vax peşiman olmaz” (Əmali Şeyx Tusi. 1/135)

